Gen 10:32 -11:9 : Die toring van Babel

En dit is die geslagte van Noag volgens hulle afstamming, in hulle nasies; en uit hulle het die nasies op die aarde hulle verdeel na die vloed.

En die hele aarde het dieselfde taal gehad en een en dieselfde woorde.

En toe hulle wegtrek na die ooste, vind hulle ’n laagte in die land Sinear; en daar het hulle gaan woon.

Daarop sê hulle vir mekaar: Kom laat ons stene vorm en dit goed brand. Hulle gebruik toe die bakstene vir bousteen en die lymgrond vir klei.

En hulle sê: Kom, laat ons vir ons ’n stad bou en ’n toring waarvan die spits tot aan die hemel reik en laat ons vir ons ’n naam maak, sodat ons nie oor die hele aarde verstrooid raak nie.

Toe daal die Here  neer om die stad en die toring te besien waaraan die mensekinders gebou het.

En die Here sê: Daar is hulle nou een volk en het almal een taal! En dis net die begin van die onderneming: nou sal niks vir hulle meer onmoontlik wees van wat hulle van plan is om te doen nie.

Kom, laat ons neerdaal en hulle taal daar verwar, sodat die een die taal van die ander nie kan verstaan nie.

So het die Here hulle dan daarvandaan oor die hele aarde verstrooi; en hullehet opgehou om die stad te bou.

Daarom het hulle dit Babel genoem, want daar het die Here die taal van die hele aarde verwar, en daarvandaan het die Here hulle oor die hele aarde verstrooi.

---000---

Openbaring 7:9-10:

Na hierdie dinge het ekgesien, en kyk, daar was ’n groot menigte wat niemand kon tel nie, uit alle nasies en stamme en volke en tale; en hulle het gestaan voor die troon van die Lam, bekleed met wit klere en met palmtakke in hulle hande; en hulle het met ’n groot stem geroep en gesê: Heil aan onse God wat op die troon sit, en aan die Lam!

